
Visoki  predstavnik  imenovao
sudije  Suda  Bosne  i
Hercegovine
Visoki  predstavnik,  Wolfgang  Petritsch,  je  danas  objavio
odluku kojom Miloša Babića, Suadu Halilagić, Venceslava Ilića,
Branka Moraita, Muhidina Nikšića, Nedžada Popovca i Martina
Raguža imenuje za sudije Apelacionog odjeljenja Suda Bosne i
Hercegovine, čime se istovremeno uspostavlja i ovaj Sud. Sedam
sudija je izabrano sa spiska 19 podobnih kandidata koji je
sačinila Komisija za imenovanje sudija Suda BiH.

Uspostava Apelacionog odjeljenja je hitno potrebna da bi se
odlučivanjem  po  žalbama  na  odluke  Izborne  komisije  BiH  i
Izbornog  žalbenog  vijeća  osigurao  pravni  lijek  za  zaštitu
izbornih  prava  građana  BiH.  Izborna  Komisija  BiH  je  19.
aprila, kada je najavila da će se opći izbori u BiH održati 5.
oktobra,  pokrenula  proces  ovjeravanja  političkih  stranaka,
kandidata,  koalicija  i  nezavisnih  kandidata  koji  bi  mogao
rezultirati u prigovorima.

U svojoj odluci Visoki predstavnik apelira i na institucije
države  BiH  da  se  prioritetno  pozabave  finansijskim  i
kadrovskim  pitanjima,  kao  i  pitanjima  smještaja  Suda  BiH.
Prostorije u centru Sarajeva trebaju predstavljati sjedište
Suda BiH, bar na privremenoj osnovi.

Sedam sudija su imenovani na mandat od tri godine i mogu biti
ponovo  birani  na  istu  funkciju.  Pored  rada  u  Apelacionom
odjeljenju oni će osnovati i Plenarn Suda i biće zaduženi za
izbor predsjednika Suda i predsjednika Apelacionog odjeljenja,
izradu  i  usvajanje  Poslovnika  o  radu  Suda  i  Apelacionog
odjeljenja te utvrđivanje organizacione i kadrovske strukture
i budžeta Suda.

Sud BiH će imati tri sudska odjeljenja: krivično, upravno i
žalbeno. Sudije u krivičnom i upravnom odjeljenju će biti
imenovane u dogledno vrijeme.

Zakon o Sudu BiH je nametnuo Visoki predstavnik 12. novembra
2000. godine. Član 65. osigurava da “Ako se ne izvrši izbor
sudija u smislu člana 4. ovog zakona u roku od šest mjeseci od
dana stupanja na snagu ovog zakona, sudije može imenovati
Visoki predstavnik na period od najviše pet godina.” Visoki
predstavnik je razočaran činjenicom da se, uprkos značajnim
naporima njegovog osoblja, Sud tek sada osniva i to godinu
dana nakon isteka roka i godinu i po dana nakon što je Zakon
stupio na snagu.

Ovom  Odlukom  Visoki  predstavnik  osigurava  puno  i  pravilno
funkcioniranje svih tijela koja su neophodna za održavanje
slobodnih i fer izbora.


